
Nafarroako Gobernua bide elektronikoak baliatuz egonen da harremanetan Parlamentuarekin eta Arartekoarekin

Erakundeekiko Harremanak eta Gobernuaren Eleduna Departamentuak 50.000 euro erabiliko ditu informazio trukea bizkortzeko eta modernizatzeko 

Ostirala, 2008ko urtarrilaren 18a. Erakundeekiko Harremanak eta Gobernuaren Eleduna Departamentuak teknologia berriak sustatuko ditu, Nafarroako Parlamentuarekiko eta Arartekoarekiko lankidetza bizkortzeko, modernizatzeko eta eraginkorragoa izateko, batik bat Parlamentuaren ekimenen eta herritarren eskarien izapideak egiteari dagokionez. 

Nafarroako Gobernuaren organigrama berrian, hain zuzen, Erakundeekiko Harremanak eta Gobernuaren Eleduna Departamentua da besteak beste Nafarroako Parlamentuarekiko eta Arartekoarekiko harremanak bideratzeko ardura duena. Informazio trukea hobetuko duten komunikazio bide berriak sortze aldera, 50.000 euroko inbertsioa eginen dute 2008an.

Modernizazio prozesua abian jartzea helburu izanik, Catalán kontseilariak hitzarmena sinatuko du, datozen egunetan, Arartekoarekin eta Nafarroako Parlamentuarekin. 

Arartekoari dagokionez, bi erakundeen arteko truke telematikoaren bidez bermatu eginen dute informazio eskaera bat jaso (herritarren kexak eta eskaerak) eta gehienez ere lanegun baten buruan kasuan kasuko gaiaren eskumena duen departamentuari edo administrazio unitateari eskaeraren berri jakinaraziko diotela. Hartara, herritarren artapenerako gaur egungo epeak txikitu eginen dira. 

Nafarroako Parlamentuarekiko harremanei dagokienez, berriz, sistema telematikoaren sorrerari esker txikitu eginen dira informazio eskaerak igortzeko epeak, eta baita Parlamentuaren ekimenen izapideak egiteko epeak ere. Halaber, Gobernuko Departamentuek eskuragarriago izanen dituzte eta gehiago kontrolatu ahal izanen dituzte Parlamentuarekiko harremanak. 

Ildo horretan, 2007an dagoeneko tresna telematiko bat ezarri zutela azpimarratzea komeni da. Tresna horri esker Nafarroako Gobernuko departamentuek galdera, informazio eskaera eta Nafarroako Parlamentuaren beste txosten batzuen izapideen egoera kontsultatu dezakete. Gainera, Parlamentuaren jardunaren bilakaerari buruzko estatistikak egitea ere ahalbidetzen du aipaturiko tresna telematikoak. 

Alberto Catalán kontseilariak adierazi duenez, eta Erakundeekiko Harremanak eta Gobernuaren Eleduna Departamentuari begira, sistema berriak “garrantzi handiko aurrerapausoa dira informazioaren gizartearen eta administrazio elektronikoaren ezarpenean, herritarrei erantzun eta euren nahien arabera jardunen den administrazio bizkor, moderno eta eraginkorrago baten ezarpenean”.

2007ko legegintzako eta Parlamentuko jarduna

Erakundeekiko Harremanak Departamentuaren 2007ko jardueren txosteneko datuen arabera, Nafarroako Gobernuak Foru Legeen 13 proiektu berri igorri zizkion, iaz, Parlamentuari. Horietako 10ek Parlamentuaren izapideak gainditu eta onartu egin zituzten, eta gainerako 3ak 2008ko otsaila-ekaina legealdirako utzi dituzte. Honako hauek, hain justu: 2006ko Kontuak, Nafarroako Aurrekontu Orokorrak, eta Zergen aldaketa (azkeneko biak 2008koak).

Nafarroako Gobernuak garrantzizko Foru Legeen onarpena nabarmendu du, hala nola, Nafarroako Ogasun Publikoari eta Nafarroako Ondareari buruzko Foru Legeen onarpena, baina Administrazio Elektronikoa erregulatzen duen Foru Legea edo Artxibo eta Dokumentuei buruzkoa, besteak beste, gutxietsi gabe. 


Talde parlamentarioek iaz proposatutako legegintzako ekimenei dagokienez, 12 Foru Lege proposatu zituzten. Horietako 7k Ganberaren Osoko Bilkuraren izapideak gainditu zituzten, eta gainerakoak 2008ko otsaila-ekaina aldirako utzi dituzte.


Era berean, Parlamentuak informazio eta dokumentazioaren 140 eskaera igorri zizkion Nafarroako Gobernuari, eta departamentuek 143 erantzun eman behar izan zituzten. Erantzuteko dauden bakarrak honako hauek dira: abenduan jaso izanagatik datorren otsailera arteko aurkezpen epea dutenak. 


Era berean, parlamentuko kideek 283 galdera egin zituzten, eta Nafarroako Gobernuko departamentuek emandako erantzunak 287 izan ziren. 103 galdera Osoko Bilkuran bertan ahoz erantzuteko egin zituzten. 


Nafarroako Gobernuko kideek eta goi kargudunek agerraldia egiteko eskaerei dagokienez, 74 eskaera egin zituzten iaz. 


Amaitzeko, talde parlamentarioek 30 interpelazio egin zizkioten Nafarroako Gobernuari. Gobernuaren edo departamenturen baten iritziari, jarduerei edo proiektuei buruzko interpelazioak izan ziren (politika orokorraren arlokoak). 26 Parlamentuaren Osoko Bilkuran tratatu zituzten. 

